
Annotatsiya.  Maqolada O‘zbekiston Respublikasi mintaqalarining eksport salohiyoti, 

tendensiyalari, rivojlanish strategiyalari, geografik yo‘nalishlari va istiqbollari keng tahlil 
qilingan. Jahon mamlakatlari tajribasi va statistik tahlillarga asoslangan holda takliflar ishlab 
chiqilgan. 

Kalit so’zlar:  Eksport salohiyati, mintaqaviy rivojlanish, xalqaro savdo, mahalliy ishlab 
chiqaruvchilar, raqobatbardoshlik,  ishlab chiqarish hajmi, yangi bozorlar. 

 
Annotation. The article comprehensively reviews the export potential, trends, development 

strategies, geographical directions and prospects of the regions of the Republic of Uzbekistan. 
Proposals are made based on world and statistical analysis. 

Key words:  Export potential,  regional development,  International trade, local producers,  
Competitiveness, export diversification,  new markets. 

 
Аннотaция. В статье рассматриваются экспортная компетентность, 

тенденции, стратегии развития, географические направления и перспективы регионов 
Республики Узбекистан. Предложения сделаны на основе мирового опыта и 
статистического анализа. 

Ключевые слова: Экспортный потенциал, региональное развитие, международная 
торговля , местные производители,  конкурентоспособность, диверсификaция экспорта, 
новые рынки. 

 
Global iqtisodiyotda yuz 

berayotgan turli noaniqliklar, siyosiy 
va iqtisodiy tahdidlar, savdo urushlari 
va kon'yunkturaviy oʻzgarishlar 
sharoitida uzoq muddatli barqaror 
iqtisodiy oʻsishni taʼminlashda yuqori 
qoʻshilgan qiymatga ega mahsulotlar 
eksporti hajmini oshirib borish muhim 
ahamiyat kasb etmoqda. Eksport 
iqtisodiy oʻsish surʼatlari va rivojlanish 
tendensiyalariga taʼsir koʻrsatuvchi 
eng asosiy omil hisoblanadi. Qisqa 
muddatda u iqtisodiy rivojlanish 

uchun xorijiy valyutaning asosiy 
manbai sifatida toʻlov balansidagi 
manfiy balans oʻrnini toʻldirishda 
muhim ahamiyat kasb etsa, uzoq 
muddatda eksportning 
diversifikatsiyalashuvi yuqori iqtisodiy 
oʻsish surʼatlari va uning barqarorligini 
taʼminlaydi. Oxirgi yillarda XXR, AQSh, 
Germaniya, Niderlandiya, Yaponiya, 
Janubiy Koreya, Italiya, Gonkong, 
Fransiya kabi mamlakatlarda milliy va 
hududiy darajada eksportni 
rivojlantirish va qoʻllab-quvvatlashga 

alohida eʼtibor qaratilmoqda, va 
buning natijasida eksportda bu 
mamlakatlar xissasi yuqoriligicha 
qolmoqda. 

Xalqaro va mintaqaviy iqtisodiy 
integratsiya jarayonlarining 
kuchayishi, xoʻjalik faoliyatiga smart-
texnologiyalarning, avtomatlashtirish 
va su’niy intelektning joriy etilishi, 
raqamli iqtisodiyot asoslarining 
shakllanishi va rivojlanishi jadal tus 
olayotgan hozirgi kunda xorijiy 
mamlakatlar ilmiy-tadqiqot 
muassasalari va xalqaro iqtisodiy 
tashkilotlar tomonidan mamlakat 
hududlarining eksport salohiyatini 
oshirish, kichik va oʻrta biznes 
korxonalarining eksport faoliyatini 
ragʻbatlantirish boʻyicha keng 
qamrovli ilmiy-tadqiqotlar amalga 
oshirilmoqda. 

Hududlar tabiiy-iqtisodiy 
saloxiyatini hisobga olgan holda 
ularning eksport korsatkichlarini 
oshirish, hududlarda eksport 
faoliyatini yuritayotgan kichik va o’rta 
tadbirkorlik subyektlariga axborot, 
moliyaviy, soliq, maslahat, sugʻurta, 
xorijiy mamlakatlar bozorlari 
toʻgʻrisida marketing xizmatlari 
koʻrsatish tizimini takomillashtirish, 
eksportni nomarkazlashtirish va 
boshqa shu kabi masalalar bu 
tadqiqotlarning asosiy yo‘nalishlari 
hisoblanadi. So‘nggi yillarda 
O‘zbekistonda mintaqalarning eksport 
salohiyatini oshirish, mahalliy eksport 
qiluvchi korxona, kompaniya va 
tashkilotlarni qo‘llab-quvvatlash 
masalalariga alohida e’tibor 
berilmoqda. 

Umuman xalqaro savdo, 
mintaqalar tashqi savdo faoliyatini 
rivojlantirish va eksport salohiyatidan 
samarali foydalanish masalalari XVI 
asrdan boshlab iqtisodchi-olimlar 
tomonidan alohida e’tibor bilan 
o‘rganib kelinmoqda  Xususan, xalqaro 
savdoning milliy iqtisodiyot 
rivojlanishidagi o‘rni va ahamiyati, 
eksportning milliy iqtisodiyot 
rivojlanishiga ta’siri kabi masalalar 
Adam Smit, David Rikardo kabi klassik 
iqtisodchilar, shuningdek, Tinbergen J., 
Bowen H., Balassa B., Volrath T. kabi 
xorijiy olimlarning ishlarida atroflicha 
yoritilgan [1]. 

MDH olimlari ham mintaqalar 
eksport salohiyati va undan samarali 
foydalanish, eksport salohiyatiga baho 
berishning nazariy-uslubiy masalalari 
bilan quyidagi olimlar faol 
shug’ullangan: Andreeva E., Azmina 
Yu., Belokur O., Vahromova E., 
Komarova S., Krasilnikova E., 
Mihaylova O., Moseyko V., Tarasov P 
tomonidan o‘rganilgan [2]. 

O‘zbekistonda hududlarni 
barqaror rivojlantirish, mintaqalar 
tashqi savdosi va eksport 
salohiyatidan samarali 
foydalanishning ilmiy-uslubiy va 
amaliy jihatlariga bag‘ishlangan 
tadqiqotlar T. Ahmedov, S. A’zam, S. 
Zokirov,  Sh. Nazarov, , A. Sodiqov,  Sh. 
Ermatov, va boshqalar tomonidan 
amalga oshirilgan [3]. 

Rossiyalik olim Kamolov S.G. 
eksport salohiyatini iqtisodiy 
tizimning jahon bozorlarida 
raqobatbardosh bo‘lgan tovarlar, 
texnologiyalar va xizmatlarni ishlab 

chiqarish qobiliyati sifatida 
tushunadi[4]. Bu qobiliyat mavjud 
resurslar, ishlab chiqaruvchi kuchlar, 
fan, servis va sotish infratuzilmasi 
hamda eksportni valyuta-moliyaviy 
qo‘llab-quvvatlash tizimi rivojlanish 
darajasiga bog‘liq. 

Mintaqa eksport salohiyatini 
tushunchasi anglash uchun, birinchi 
navbatda, “salohiyat” tushunchasiga 
berilgan turli adabiyot va 
manbaalardagi ta’riflar bilan tanishish 
zaruratdir: 

- o‘zbek tili izohli lug‘atida 
“salohiyat” tushunchasi –«yaroqlilik», 
«vakolat», «to’liq hokimiyat», 
«hukmdorlik», “qobiliyat”, “iqtidor” 
bilan ma’nodosh tushuncha sifatida 
keltirilgan [5]; 

 - xorijiy adabiyotlarda “salohiyat” 
tushunchasi “potential”, “potentsial” 
(potentia – lotincha “kuch”, “quvvat”) 
so‘zlari bilan ifodalanadi; 

- ingliz tili izohli lug‘atida 
“potential” (salohiyat) tushunchasiga 
quyidagi ta’riflar keltirilgan; 

- biror narsa-hodisani amalga 
oshirish, rivojlantirish va undan 
foydalanish imkoniyati; 

- joriy va rivojlantirish imkoniyati 
mavjud bo‘lgan sifat, holat; 

- rus tili izohli lug‘atida esa 
“potentsial” atamasi ma’lum bir 
sohada mavjud imkoniyat, vosita va 
quvvatlarning majmui sifatida 
ta’riflangan. 

“Salohiyat” atamasiga berilgan 
ta’riflarni umumlashtirish natijalari 
shuni ko‘rsatadiki, ilmiy adabiyotda 
“salohiyat” atamasining mohiyatini 
yoritib berishda ham uning 

etimologiyasi asos qilib olingan: 
salohiyat (“potensial”) – aniq 
maqsadga erishish, ma’lum bir 
masalalarni hal etishda foydalanish 
mumkin bo‘lgan imkoniyatlar, 
vositalar, energetik va boshqa 
resurslar, ya’ni aniq shaxs, jamiyat 
yoki mamlakatning ma’lum faoliyat 
yo‘nalishidagi imkoniyatlari. 

Iqtisodiy jihatdan “salohiyat” 
tushunchasi alohida tarmoq va sohalar 
kesimida ham qo‘llanilishi mumkin: 
sanoat salohiyati, moliyaviy salohiyat 
va eksport salohiyati kabi. 

Iqtisodiy kategoriya sifatida 
“eksport salohiyati” tushunchasi fanga 
XX asrning 90-yillarida kirib kelgan va 
bungacha qo‘llanilgan “eksport sanoati 
bazasi” tushunchasini almashtirgan. 

Eksport salohiyati murakkab, 
ko‘p qirrali va kompleks tushuncha 
bo‘lganligi sababli iqtisodiy 
adabiyotda “eksport salohiyati”ga 
turlicha ta’riflar berilgan. Ba’zi olimlar 
eksport salohiyatini mavjud 
resurslardan samarali foydalanish 
orqali jahon bozoriga raqobatbardosh 
mahsulotlar yetkazib beruvchi ishlab 
chiqarish qobiliyati, imkoniyati deb 
tushuntiradi.  

Bizning fikrimizcha, iqtisodiy 
nuqtai nazardan mintaqa eksport 
salohiyati deganda, jahon bozorida 
raqobatbardosh bo‘lgan tovarlar va 
xizmatlarning mavjud mintaqaviy 
tarmoq tuzilmasi sharoitida eksport 
qilinishi mumkin bo‘lgan eng yuqori 
hajmi tushuniladi. 

Mohiyat mazmuni nuqtai 
nazaridan, bizning fikrimizcha, 
mintaqa eksport salohiyati deganda, 

mazkur mintaqaning tabiiy-resurs 
bazasidan oqilona foydalangan holda, 
jahon standartlariga mos tovarlar, 
xizmatlar ishlab chiqarish va ularni 
tashqi bozorlarga yetkazib berish 
imkoniyatlari majmui tushuniladi. 

Mintaqaning eksport salohiyati 
quyidagi xususiy salohiyatlarni o‘z 
ichiga oladi: 

– resurs-xomashyo salohiyati — 
mintaqaning tabiiy resurslar zaxiralari 
bilan o‘rtacha og‘irlikda 
ta’minlanganligi asosida hisoblanadi; 

– ishlab chiqarish salohiyati — 
mintaqadagi korxonalar xo‘jalik 
faoliyatining umumiy natijasi; 

– mehnat salohiyati — korxona 
xodimlarining tavsifi, ularning 
malakasi va ta’lim darajasi; 

– moliyaviy salohiyat — jami 
moliyaviy imkoniyatlar; 

– iste’mol salohiyati — ichki va 
tashqi bozorlar hajmi hamda ularning 
xususiyatlari; 

– infratuzilmaviy salohiyat — 
iqtisodiy-geografik joylashuv va ishlab 
chiqarish infratuzilmasining sifati; 

– innovatsion salohiyat — ilmiy-
tadqiqot faoliyati rivojlanganlik 
darajasi va ilmiy-texnika taraqqiyoti 
yutuqlarini joriy etish imkoniyatlari; 

– institutsional salohiyat — bozor 
iqtisodiyotining asosiy institutlari, 
mulk shakllari va kichik 
tadbirkorlikning rivojlanish darajasi. 

Ushbu tarkib mintaqaning 
eksport salohiyati tuzilmasi 
raqobatbardosh mahsulot bilan tashqi 
bozorga chiqish imkoniyatini hamda 
ushbu imkoniyatning amalga 
oshirilishini ham aks ettiradi. 

Eksport faoliyatini mintaqaviy 
darajaga kengaytirish jarayonlari 
tegishli mintaqaviy siyosat va 
strategiyani ishlab chiqishni talab 
qiladi. Shu tariqa, davlatning tashqi 
savdo siyosati evolyutsiyasi 
jarayonida, o‘tish davri mobaynida, 
mintaqalar eksport salohiyatini 
rivojlantirishda qat’iy vertikal 
boshqaruv amaliyotidan chekinish 
kuzatilib, eksport faoliyatini 
liberallashtirishga, iqtisodiy 
munosabatlar subyektlarining 
operativ-xo‘jalik mustaqilligiga o‘tish 
amalga oshirildi. 

Bu sharoitlarda uzoq muddatli 
iqtisodiy o‘sish, ilmiy-texnikaviy 
rivojlanish hamda xalqaro iqtisodiy va 
savdo aloqalarini rivojlantirish 
bo‘yicha mintaqaviy strategiyani 
ishlab chiqish zarurati shakllanadi. 

Mintaqaning eksport salohiyatini 
rivojlantirish konsepsiyasini amalga 
oshirish bo‘yicha ishlar mazmuni 1-
rasmda bayon qilingan.  

Birinchi bosqichda mintaqaning 
xo‘jalik tizimining umumiy 
salohiyatini, uning raqobat 
ustunliklari va kamchiliklarini 
belgilaydigan raqobat omillari tahlil 
qilinadi. 

Ikkinchi bosqichda mintaqaning 
eksport kompleksi holatini tavsiflovchi 
tashqi iqtisodiy aloqalarning asosiy 
yo‘nalishlari baholanadi. Bunda jahon 
xo‘jaligi rivojlanish tendensiyalari va 
mintaqaviy tizimning jahon xo‘jalik 
aloqalari tuzilmasida tutgan o‘rni 
hisobga olinishi zarur. Shuningdek, 
mintaqaning hayot faoliyati tizimining 

ichki iqtisodiy holati ham muhim 
ahamiyatga ega. 

Bularning barchasi birgalikda 
mintaqaning eksport salohiyatini 
rivojlantirish strategiyasini ishlab 
chiqish uchun asos bo‘lib xizmat qiladi. 

Uchinchi bosqichda eksportni 
kengaytirish va uning tuzilmasini 

takomillashtirishning mumkin bo‘lgan 
variantlari tahlil qilinadi va prognoz 
qilinadi. Eksport siyosati ustuvor 
yo‘nalishlari va uni amalga 
oshirishning samarali vositalari tanlab 
olinadi.

 
 

Mintaqaning eksport salohiyatini rivojlantirishning 
umumiy va xususiy maqsadlarini aniqlash 

 
 
 

Iqtisodiyot 
raqobatbardoshligiga ta’sir etuvchi 
omillarni tahlil qilish; 

 Eksport salohiyati holatiga ta’sir 
etuvchi tashqi va ichki omillar 
baholanadi; raqobat ustunliklari 
va kamchiliklari aniqlanadi. 

tashqi iqtisodiy aloqalarni 
tahlil qilish va eksport salohiyatini 
baholash; 

 Tashqi savdo aloqalari 
yo‘nalishlari baholanadi; eksport 
tarkibi tahlil qilinadi; eksport 
salohiyati uch darajada ko‘rib 
chiqiladi: iqtisodiyotning 
umumiy tuzilmasi, tarmoq va 
korxona darajasida. 

eksport salohiyatini 
rivojlantirish prognozi; 

 Ekstrapolyatsiya va 
modellashtirish usullari 
yordamida eksportni 
kengaytirishning mumkin 
bo‘lgan variantlari prognoz 
qilinadi. 

tashqi iqtisodiy faoliyatni 
tartibga solish usullari va 
rivojlanish variantlarini tanlash; 

 Eksportni rag‘batlantirishning 
ma’muriy va iqtisodiy usullari 
respublika, mintaqaviy va 
mahalliy darajada qo‘llaniladi; 
ustuvor yo‘nalishlarni tanlash 
mezonlari belgilanadi. 

mintaqaning eksport 
salohiyatini rivojlantirish 
strategiyasini ishlab chiqish; 

 Eksportga yo‘naltirilgan ishlab 
chiqarishlarni rivojlantirishning 
ustuvor yo‘nalishlari aniqlanadi. 

eksport salohiyatini 
rivojlantirish strategiyasini amalga 
oshirish; 

 Eksport salohiyatini amalga 
oshirish mexanizmi yaratiladi; 
tovar oqimlari va resurslar 
optimallashtiriladi; 

muvofiqlashtirish va boshqaruv 
organlari tashkil etiladi. 

mintaqaning eksport 
strategiyasi natijalarining 
samaradorligini baholash. 

 Eksport tarkibidagi o‘zgarishlar 
natijalari, belgilangan 
maqsadlarga erishish darajasi va 
mintaqaning ijtimoiy-iqtisodiy 
rivojlanishi tahlil qilinadi. 

 
To‘rtinchi bosqichda mintaqaning 

hududiy xususiyatlari va mintaqaviy 
iqtisodiyot holatiga (rivojlanayotgan, 
barqaror, depressiv, orqada 
qolayotgan, inqirozli va h.k.) qarab 
tashqi iqtisodiy faoliyatni tartibga 
solishning maqbul usullari tanlanadi. 
Mintaqaning iqtisodiy tizimiga xos 
geografik va hududiy xususiyatlarga 
alohida e’tibor qaratiladi. Shu asosda 
mintaqaviy eksportchilar uchun 
imtiyozli shart-sharoitlar yaratish 
imkoniyatlari, budjet daromadlarining 
eksport manbalari, xorijiy 
investitsiyalar manbalari va boshqalar 
aniqlanadi. 

Beshinchi bosqich mintaqaning 
eksport salohiyatini rivojlantirish 
strategiyasini ishlab chiqishga 
asoslanadi. Bu eksportga yo‘naltirilgan 
ishlab chiqarishlarni rivojlantirishning 
ustuvor yo‘nalishlarini tanlash orqali 
amalga oshiriladi. Shu jumladan, bu 
hududning ijtimoiy-iqtisodiy 
rivojlanishiga xizmat qiladi hamda 
iqtisodiy va ijtimoiy rivojlanish 
bo‘yicha kompleks dasturlar, 
shuningdek eksportni 
rag‘batlantirishga qaratilgan hududiy 
maqsadli dasturlarni ishlab chiqish 
uchun asos bo‘lib xizmat qiladi. 

Oltinchi bosqich mintaqaning 
eksport salohiyatini rivojlantirish 
strategiyasini amalga oshirish 

mexanizmini ishlab chiqishni nazarda 
tutadi. Bu yerda sa’y-harakatlar tashqi 
iqtisodiy faoliyatning aniq dasturlari 
atrofida jamlanib, ularni amalga 
oshirish samaradorligini oshirishga 
qaratilgan bo‘ladi. 

Samaradorlik mezoni sifatida 
ijtimoiy va aniq iqtisodiy ehtiyojlarni 
qondirish darajasi xizmat qilishi 
mumkin (daromadlarni oshirish, 
ishsizlikni kamaytirish, eksport 
kompleksi rentabelligini oshirish). 

Yettinchi bosqich mintaqaning 
eksport strategiyasi natijalarining 
samaradorligini, shuningdek uning 
ijtimoiy-iqtisodiy rivojlanishi bo‘yicha 
qo‘yilgan maqsadlarga erishish 
darajasini baholashni o‘z ichiga oladi. 

Taklif etilayotgan yondashuv 
eksport salohiyati holatini tahlil qilish 
va prognozlashni mintaqani 
rivojlantirish strategiyasini 
shakllantirish bilan uzviy bog‘lash 
hamda tashqi iqtisodiy faoliyatni 
tartibga solish usullari va hududning 
moliyaviy imkoniyatlarini hisobga 
olgan holda uni amalga oshirish 
mexanizmini taklif etish imkonini 
beradi. 

Kelgusi davrda eksport salohiyati 
va uning tovar tuzilmasi, bizning 
fikrimizcha, o‘zaro bog‘liq bo‘lgan ikki 
guruh omillar bilan belgilanadi. 

Bir tomondan, bu o‘z xususiyatiga 
ko‘ra nisbatan barqaror omillar bo‘lib, 
tabiiy resurslar sohasidagi mintaqaviy 
taqqoslama ustunliklar bilan 
tavsiflanadi va keyinchalik yuqori 
texnologiyali hamda yuqori darajada 
qayta ishlangan mahsulotlarga 
e’tiborni kuchaytirishni nazarda 
tutadi. 

Ikkinchi tomondan esa, bu ilmiy-
texnika yutuqlari va innovatsiyalar 
bilan bog‘liq holda tez o‘zgarib 
boruvchi raqobat ustunliklari 
omillaridir. 

Bir mintaqada mintaqaviy va 
texnologik raqobat ustunliklarining 
uyg‘unlashuvi uning jahon iqtisodiy 
makonidagi raqobatbardoshligini 
oshiradi, eksportni barqaror ravishda 
kengaytirishni ta’minlaydi va 
iqtisodiyotning umumiy rivojlanishiga 
rag‘batlantiruvchi ta’sir ko‘rsatadi. 

Shuning uchun eksport 
salohiyatini keyingi shakllantirish va 
rivojlantirish uchun mintaqaning 
eksport rivojlanish strategiyasini 
ishlab chiqish zarur. 

Hozirgi vaqtda O‘zbekiston va 
uning asosiy eksportga yo‘naltirilgan 
hududlarining xalqaro mehnat 
taqsimotida oltin, xomashyo va past 
texnologiyali mahsulotlar yetkazib 
berish bo‘yicha ixtisoslashuvi obyektiv 
holat bo‘lib, bu tarixan shakllangan 
ishlab chiqarish tuzilmasining 
oqibatidir. Unda bazaviy xomashyo va 
past texnologiyali ishlab chiqarishlar 
ustunlik qiladi, bu esa hozirgi 
rivojlanish bosqichida tashqi 
bozorlarga chiqishning real 
imkoniyatlarini cheklamoqda. 

Shu bilan birga, eksport 
monokultura xususiyatiga ega bo‘lib, 
uning dinamikasi hozirga qadar oltin, 
xizmatlar, to‘qimachilik hamda meva-
sabzavot mahsulotlarini sotish 
imkoniyatlari va shart-sharoitlari 
bilan belgilanib kelmoqda. Bundan 
tashqari, o‘nlab yillar davomida sovet 
iqtisodiyoti amalda jahon 
iqtisodiyotidan, unda fan-texnika 
taraqqiyotining jadal rivojlanishi 
natijasida yuz bergan tarkibiy sifat 
o‘zgarishlaridan ajralgan holda 
rivojlangan. 

Ayni vaqtda dunyoning iqtisodiy 
jihatdan eng rivojlangan qismida 
sanoatdan keyingi (postindustrial) 
iqtisodiyot ustuvor bo‘lib, u fan, ilmiy-
tadqiqot va tajriba-konstruktorlik 
ishlari (NIOKR), eng zamonaviy 
texnologiyalar, ishlab chiqarish, 
iste’mol va tayyor mahsulotni 
utilizatsiya qilish jarayonlarining 
integratsiyasiga asoslanadi. 

Hozirgi kunda, g‘arb 
tahlilchilarining eksport baholariga 
ko‘ra, texnologiya va uskunalarga, 
shuningdek ishlab chiqarishni tashkil 
etish va boshqarishga joriy etilgan 
yangi bilimlar hissasi YAIM o‘sishining 
75 foizidan ortig‘ini tashkil etmoqda. 
Bundan tashqari, jahon 
iqtisodiyotining globallashuv jarayoni 
kuchaydi, va oxirgo yillarda 
mamlakatlarning bloklarga 
integrasiyalashuvi rivojlanmoqda. Bu 
esa davlatlar o‘rtasidagi almashinuvda 
tayyor mahsulotlar ulushining sezilarli 
darajada oshishi bilan ifodalanmoqda. 

Jahon bozoriga yuqori qo‘shimcha 
qiymatga ega tayyor mahsulotlarni, 

birinchi navbatda, eksport qilishning 
mintaqa ijtimoiy-iqtisodiy 
rivojlanishini tezlashtiruvchi omil 
sifatidagi ahamiyati shubhasizdir. 
Chunki bunday mahsulotlarni ishlab 
chiqarishga keng tarmoqlangan 
to‘g‘ridan-to‘g‘ri va teskari aloqalar 
tizimi xos bo‘lib, u yondosh korxonalar 
va tarmoqlarni aylanmaga jalb etadi 
hamda mintaqaviy iqtisodiyotning 
umumiy o‘sishi va 
raqobatbardoshligini oshirishga ijobiy 
ta’sir ko‘rsatadi. Shu bilan birga, 
mahsulot assortimentini kengaytirish 
va iste’mol xususiyatlarini yaxshilash 
imkoniyatlarini yaratadi. 

Innovatsion mahsulotlar, nou-
xau, injiniring va konsalting 
xizmatlarini eksport qilish alohida 
ahamiyat kasb etadi. Rivojlangan 
mamlakatlar tajribasi shuni 
ko‘rsatadiki, tashqi bozorga yangi 
innovatsion mahsulotlar bilan chiqqan 
hududlar u yerda yangi “nish’a”larni 
yaratadi. Faol eksport siyosati va 
tegishli mahsulotlarni ilgari surishni 
qo‘llab-quvvatlash mexanizmlari 
orqali tashqi talab shakllantiriladi, bu 
esa ham bandlikning o‘sishiga, eksport 
qiluvchi mintaqada yalpi hududiy 
mahsulot (YaHM)ning oshishiga, 
hamda uning jahon xo‘jalik 
aloqalaridagi o‘rni 
mustahkamlanishiga xizmat qiladi. 

Mintaqa xo‘jalik tizimini 
rivojlantirish yo‘nalishlarini 
belgilashda hududlarning tashkiliy-
iqtisodiy salohiyatining o‘sib 
borayotgan ahamiyatiga tayanish 
zarur. Bu esa boshqa mamlakatlar va 
hududlarning ishlab chiqarish 

salohiyatidan samarali foydalangan 
holda yangi tovarlar va xizmatlar 
ishlab chiqarishni tezroq tashkil etish 
imkoniyatlarini sezilarli darajada 
kengaytiradi. Shu nuqtai nazardan, 
yangi ishlab chiqarishlarni tashkil 
etish va innovatsion tadbirkorlik 
loyihalarini amalga oshirish uchun 
qulay shart-sharoitlar yaratish 
mintaqaviy xo‘jalik kompleksini 
modernizatsiya qilish va 
rivojlantirishning asosiy vositalariga 
aylanadi. 

Bunday shart-sharoitlarni 
shakllantirish ikki o‘zaro bog‘liq 
vazifani hal etish orqali mumkin 
bo‘ladi: 

— eng samarali jahon 
texnologiyalaridan foydalanish 
imkoniyatini ta’minlash va xorijiy 
moliyaviy manbalarga kirish 
imkoniyatini yaratish. Hozirgi 
sharoitda bu vazifalarni hal etish 
asosan mintaqaviy iqtisodiyotning 
xalqaro xo‘jalik aloqalari tizimiga faol 
integratsiyasini kengaytirish, ya’ni 
eksport yetkazib berish hajmini 
oshirish, ularning yalpi hududiy 
mahsulotdagi ulushini ko‘paytirish 
hamda eksport salohiyatining sifat 
ko‘rsatkichlarini takomillashtirish 
orqali amalga oshiriladi. Demak, 
mintaqaning eksport salohiyatini 
saqlash, kengaytirish va 
takomillashtirish hozirgi kunda 
mintaqaviy ijtimoiy-iqtisodiy tizimni 
rivojlantirishning eng muhim 
yo‘nalishlaridan biri hisoblanadi. 

Shu bilan birga, bizningcha, 
O‘zbekiston va uning hududlari 
eksport salohiyatini shakllantirish va 

rivojlantirishda quyidagi muhim 
qoidalarni inobatga olish zarur: 

– mamlakat hududlarining 
eksport salohiyatini baholash talab 
etiladi. Bu tabiiy, iqtisodiy, tashkiliy, 
huquqiy va ijtimoiy-madaniy 
omillarning yaxlit majmuasini 
anglatadi. Ya’ni bu hududni 
tavsiflovchi miqdoriy va sifat 
ko‘rsatkichlar tizimi bo‘lib, u 
O‘zbekistonning turli hududlarini 
taqqoslash va ularning keyingi 
rivojlanishi uchun mos strategiyalar 
ishlab chiqish imkonini beradi; 

– hududning mamlakat eksport 
salohiyatidagi o‘rni, shuningdek, uning 
resurs xomashyo salohiyati hisobga 
olinishi lozim. Bu, bizningcha, 
iqtisodiyoti ochiqlikka intilgan 
mamlakatlar uchun alohida 
ahamiyatga ega. 

– hududda ijtimoiy barqarorlikni 
saqlash va rivojlantirish, ya’ni mahalliy 
mahsulot va xizmatlarning 
raqobatbardoshligini oshirishga 
qaratilgan kompleks chora-tadbirlarni 
izchil amalga oshirish, davlat 
boshqaruvi va hokimiyati organlari 
samaradorligini kuchaytirish, aholi 
turmush darajasi va sifatida ijobiy 
o‘zgarishlarga erishish; 

– hududning eksport salohiyatini 
doimiy monitoring qilish, yangi 
tarmoqlar va ishlab chiqarish 
turlarining paydo bo‘lishi bilan bog‘liq 
dinamikani tahlil qilish; 

– yuqori eksport salohiyatiga ega 
hududlar uchun rivojlanish 
strategiyalarini ishlab chiqish zarur 
bo‘lib, ular nafaqat standart, balki 

mikro va makro muhit bozorlariga 
moslashuvchan bo‘lishi kerak; 

– hudud eksport salohiyatidan 
samarali foydalanish aholi turmush 
darajasini oshirishga olib kelishi lozim, 
chunki eksport salohiyati rivoji bilan 
ijtimoiy dinamika, ya’ni bandlikni 
ta’minlash, turmush darajasini 
yaxshilash va mehnatning ijodiy 
xarakterini shakllantirish o‘rtasida 
uzviy bog‘liqlik mavjud; 

– eksport salohiyatini tavsiflovchi 
miqdoriy ko‘rsatkichlar hisoblanishi 
kerak bo‘lib, ular nisbiy ko‘rinishda, 
ya’ni aholi jon boshiga nisbatan 
aniqlanishi lozim. 

O‘zbekiston hududlarining 
eksport salohiyatini rivojlantirish 
maqsadida raqobat ustunliklarini 
davlat tomonidan boshqarish zarur 
bo‘lib, u quyidagi strategik 
yo‘nalishlarni qamrab olishi kerak: 

– sanoat raqobatbardoshligini 
oshirish uchun zarur bo‘lgan 
yetishmayotgan ishlab chiqarish 
omillarini rag‘batlantirish; 

– yuqori texnologiyali 
mahsulotlar ishlab chiqarish bo‘yicha 
korxonalar o‘rtasida buyurtmalarni 
tanlov asosida taqsimlash orqali 
jamlanma talab tuzilmasini yaxshilash 
va takomillashtirish; 

 mahsulot qabul qilishda jahon 
standartlariga yaqin qattiq talablarni 
joriy etish; 

- patent siyosati; 
- yangi texnologiyalarga 

investitsiya kirituvchi korxonalarga 
moliyaviy va soliq imtiyozlarini berish; 

– infratuzilmaga investitsiyalar 
kiritish, xorijiy kapitalni jalb qilish, eng 

samarali firma va korxonalarni qo‘llab-
quvvatlash orqali shakllanayotgan 
raqobatbardosh sektorlarni davlat 
tomonidan to‘g‘ridan-to‘g‘ri qo‘llab-
quvvatlash. 

– davlat darajasida eksport 
tarkibini izchil yangilash vazifasini 
belgilash va eksportga yo‘naltirilgan 
tarmoqlar mahsulotlari ulushini 
oshirish orqali uni ta’minlash. 

Shunday qilib, sanoatning bazaviy 
tarmoqlari eksport salohiyati 
O‘zbekiston iqtisodiyoti va uning 
hududlari rivojida barqarorlikni 
ta’minlovchi eng muhim omillardan 
biriga aylanadi hamda amalda 
mamlakatga valyutaning asosiy 
manbalaridan biri bo‘lib xizmat qiladi. 

